
Distantzia luzeko ibilbide eder honek Izkiko Parke Naturala inguratzen du ia bide osoan. Bertan dugu Europako 
amezti handienetakoa. Pagadi zoragarriek Arabako Mendialdeko ibilbide erakargarrienetakoa egiten dute 
bide hau naturaren edertasunari dagokionez. Sasoi fisiko ona behar da ibilbide hau egiteko, izan ere, teknikoki 
oso konplexua ez den arren, egin beharreko distantzia handia da. Merezi du Korreseko Erdi Aroko herrigunea 
eta Antoñanako harresi zaharrak bisitatzea. 

Ibilbidea Antoñanako informazio-gunean [km 0] hasten da, herriko irteeran, errepidearen ondoan. Errepidea gurutzatuko 
dugu arretaz, Bide Berdea hartzeko, Atauri herriraino. Bi tunel labur zeharkatu behar izango ditugu, ongi egokituta 
daudenak. Ataurirako sarreran [km 4,75] eskuineko kalea hartuko dugu, behealdetik gurutzatzen duena, eta berriz ere 
pistara irtengo gara. Kilometro bat egin ondoren, Bakardadearen baseliza [km 5,47] ezkerraldean utziko dugu; zuzen 
jarraituko dugu pista utzi gabe, eta berriz ere errepidera iritsiko gara. Arretaz gurutzatuko dugu, eta berriz ere Bide 
Berdean Maezturaino joango gara pedalei eraginez. 

Maezturaino iritsitakoan [km 7,62], Bide Berdea utzi eta herrian sartuko gara, eta herria zeharkatuko dugu errepide 
nagusira iritsi arte. Izki jatetxearen ezkerretik, Apinaizerantz doan pista hartuko dugu. Nekazaritza-pistetan barrena 
ongi markatutako bira batzuk egin ondoren, Apinaizera iritsiko gara [km 11,50]. Elizarantz joan eta informazio-taula 
bat aurkituko dugu paretean. Haren ezkerretik irteten da Apinaizeko Arriba auzora igotzen den errepidea. Azkeneko 
etxeraino gurutzatu eta hura pasa aurretik, ezkerrerantz joko dugu horma baten ondoko aldapa gogorrari helduz. Ehun 
metro gorago bidegurutze batera iritsiko gara. Orduan, eskuinerantz joko dugu eta, hormari jarraituz, hesi metaliko bat 
topatuko dugu. Hura zeharkatu eta bistako bidezidorrari jarraituko diogu, pagadi batean pixkanaka gora eginez. 

Basotik irtendakoan ezkerrerantz hartuko dugu. Kapildui mendiaren eta Berrozi haranaren bista ederra izango dugu 
bertatik. Pista zuri zabal batean gora egingo dugu eta San Kristobal mendia atzetik [km 14,80] inguratuko dugu bidegurutze 
batera iritsi arte. Han ezkerrerantz joko dugu, seinale-poste handi bat aurkitu arte. Eskuinera biratu eta ertzetik, altuera 
handian, eta Izki osoa bertatik kontrolatuz, San Justi mendira helduko gara [km 16,88] (gailurra ez dago zirkuitutik urrun, 

DISTANTZIA:
50,090 km

METATUTAKO DESNIBEL 
POSITIBOA:

1.127 m

GUTXI GORABEHERAKO 
IRAUPENA:

6:15

ZAILTASUN MAILA:   ZAILA

ABIAPUNTUA: Antoñanako informazio-gunea, Antoñana (Araba)

HELMUGA: Antoñanako informazio-gunea, Antoñana (Araba)

IBILBIDEA: Antoñanako informazio-gunea, EAEko eta Nafarroako Bide Berdea, Atauri, Bakardadearen baseliza, Maeztu, 
Sarrondo bidezidorra, Apinaiz, San Kristobal mendia, El Cartero bidezidorra, San Justi mendia, Arluzea, Markiz, Marizurieta 
bidezidorra, Urturiko golf-zelaia, Urturi, Kintana, Durruma Kanpezu, Bujanda bidezidorra, Korres, Antoñana bidezidorra, 
Antoñanako informazio-gunea

bertaraino joan nahi izanez gero). Ezkerretik inguratuko dugu, eta behera egingo dugu pista batean barrena (pistaren 
zati batzuk egoera hobean daude), eta Arluzea [km 19,65] herriraino iritsiko gara galtzeko batere arriskurik gabe. 
Herriko iturrian ura har dezakegu eta Markizerantz irteten den errepidea hartuko dugu. Kilometro-erdiz jarraituko dugu, 
eskuinaldean hasten den pista bat ikusi arte. Pista horrek, errepidearekiko paraleloki, ia Markizeraino eramango gaitu. 

Berriz ere errepidea hartuko dugu metro gutxi batzuetan, eta lehenengo ezkerrerantz biratuko gara eta gero berehala 
eskuinerantz ibaiaren ondotik eta Markiz [km 23] barruan jarraitzeko, herriko plazaraino. Hor zubi handirantz eta 
informazio-taularantz joko dugu. Baina gurutzatu gabe, ezkerrerantz egingo dugu etxeen artetik igotzeko, eta gora 
doan pista hartuko dugu, hesi batera iritsi arte. Hor hasten da Izkiko Parke Naturala. Hesia zeharkatu eta berehala 
ezkerrerantz hartuko dugu, behera, basoan sartuz. Hortik Urturiraino jaitsiko gara hondarrezko bidezidor batzuetan 
(kontuz) eta nekazaritza-pista batzuetan barrena. Amaierara iritsi aurretik, El Paseo ibilbidearen bidegurutzea topatuko 
dugu. Eskuinerantz joko dugu eta, bi kilometroren ondoren, Urturiko golf-zelaiko harrera-gunera iritsiko gara.

Urturiko harrera-gunetik errepidea hartuko dugu 300 bat metroz, Urturi [km 32,40] herrirantz, eta bertan sartu gabe, 
zuzen jarraituko dugu lehenengo bidegurutzean, pista eroso batean barrena Kintana [km 35] herrira bizkor jaisteko. Plaza 
nagusira iritsitakoan, hobeto kokatu ahal izango gara bertan dagoen Izkiko Parke Naturalari buruzko informazio-taulari 
esker. Taula horren ezkerraldetik kale bat irteten da, hortik gora egingo dugu bidegurutze batera iritsi arte, eta han 
Durruma Kanpezurako noranzkoa adierazten zaigu. Orduan, eskuinerantz joko dugu. Herri-irteerako errepidera iritsiko 
gara eta hari jarraituko diogu 300 metroz. Ondoren, errepide hori utzi eta nekazaritza-pista zabal bat hartuko dugu, 
gora eginez Durruma Kanpezuraino eramango gaituena [km 38,3]; urrutian Muela haitz handiaren azpian ikus daitekeen 
herritxoraino, alegia. Herriaren sarreran pista utziko dugu eta herrira sartu gabe, errepidea hartuko dugu eskuinerantz, 
100 metroz bakarrik. Gero, ezkerrerantz biratuko gara eta pista bat hartuko dugu Durrumako irteeran. Pista horri 
jarraituz, haitza inguratuko dugu behealdetik, berriz ere errepidea hartu arte, beste metro gutxi batzuez, basoaren 
ertzera iritsi arte. 

Errepidea utziko dugu ezkerrerantz biratuz eta baso itxi batean sartuz. Orduan, jaitsiera polita izango dugu Bujanda 
bidezidorrera arte (kontuz gurpila zulatzearekin). Behean, Bujandatik datorren eta Korresera doan bidezidorra topatuko 
dugu. Ezkerrerantz biratuko gara eta, ibaiaren ondoan, forma bitxiak dituen arroila polit bat zeharkatuko dugu Korresera 
iristeko [km 45,50]. 

Herrian sartu gabe (herri honen parte zaharra bisitatzea merezi duen arren), eskuineko pista hori aldapatsua hartuko 
dugu, arroilaren gainetik Soila mendirantz igotzen dena. Kontuz, izan ere, altuera erdian gailurrera igotzeko bidea utzi eta 
berriz ere eskuinerantz desbideratuko gara. 

Beste pixka bat igoko gara pagadi eta ezpel arteko bidezidor tekniko batetik, eta arrokan tailatutako kareharrizko atari 
eder batera iritsiko gara. 

Soila mendia behealdetik inguratuz, Antoñanarako jaitsiera bizkor eta arriskutsua hasten da. Kontuz, bidea oso estua 
baita eta mendizaleak gorantz etor baitaitezke. Basotik irten eta aldapa handiarekin errepideraino jaisten den pista on 
bat topatuko dugu. Eskuinerantz jo eta 200 metro eskasera Antoñanako abiapuntura [km 50,09] iritsiko gara. 

